
Cronfa Gymunedol
Comisiynydd yr Heddlu a Throsedd Gwent
CRITERIA MEINA PRAWF A CHANLLAWIAU AR GYFER GWYNEUD CAIS

TROSOLWG O’R GRONFA

Mae Cronfa Gymunedol Comisiynydd yr Heddlu a Throsedd Gwent yn ail-fuddsoddi arian a adferwyd o weithgarwch troseddol yn ein cymunedau - lle gall wneud y lles mwyaf. Gyda £500,000 ar gael, mae'r Gronfa wedi'i chynllunio i gefnogi sefydliadau lleol, nid-er-elw sy'n gweithio i gefnogi cyflawni blaenoriaethau Cynllun Heddlu, Trosedd a Chyfiawnder Gwent gan gynnwys atal trosedd ac ymddygiad gwrthgymdeithasol, cefnogi dioddefwyr ac amddiffyn pobl agored i niwed ac adeiladu cymunedau mwy diogel, cryfach a mwy cydnerth.
Mae'r Gronfa hon yn ymwneud â grymuso cymunedau i weithredu – boed hynny drwy ymgysylltu â phobl ifanc, darparu gwasanaethau cymorth, mentrau diogelwch cymunedol neu ddulliau arloesi o leihau aildroseddu. Mae hefyd yn anelu at feithrin ymddiriedaeth a hyder rhwng y cyhoedd a'r heddlu drwy gefnogi prosiectau sy'n adlewyrchu anghenion a blaenoriaethau lleol. Drwy ariannu ymyriadau o ansawdd da, sy'n seiliedig ar dystiolaeth ac sy'n cael eu harwain gan y gymuned, mae Comisiynydd yr Heddlu a Throsedd yn anelu at greu newid cadarnhaol parhaol i'n cymunedau ledled Gwent – yn enwedig i blant a phobl ifanc ac ardaloedd sy'n wynebu lefelau uwch o amddifadedd a bregusrwydd.
 BLAENORIAETHAU A MEINI PRAWF

Bydd y Gronfa’n canolbwyntio ar gefnogi sefydliadau sy’n gwneud gwahaniaeth gwirioneddol i fywydau pobl ledled Gwent. Boed yn gweithio ar lawr gwlad gyda phobl ifanc, yn cefnogi dioddefwyr neu'n helpu i greu cymdogaethau mwy diogel, mae'r Gronfa hon yma er mwyn helpu i fuddsoddi cyllid yn ôl yn ein Cymunedau lleol.
Er mwyn bod yn gymwys i gael cyllid rhaid i'r prosiect gefnogi o leiaf un o flaenoriaethau canlynol y Cynllun Heddlu, Trosedd a Chyfiawnder:
· Atal Trosedd ac Ymddygiad Gwrthgymdeithasol;
· Gwneud Ein Cymunedau'n Fwy Diogel; 
· Diogelu'r Pobl Agored i Niwed; 
· Rhoi Blaenoriaeth i Ddioddefwyr;
· Lleihau Aildroseddu.

Mae Comisiynydd yr Heddlu a Throsedd yn arbennig o awyddus i gefnogi ymyriadau lleol o ansawdd uchel, sy'n seiliedig ar dystiolaeth, sy'n cyflawni canlyniadau go iawn i'r bobl a'r cymunedau y maent yn eu gwasanaethu. Mae’r canlyniadau hyn yn cynnwys: 

· Magu hyder, hunan-barch a gwydnwch;
· Gwella iechyd a lles;
· Mwy o ymwybyddiaeth o ganlyniadau troseddu ac ymddygiad gwrthgymdeithasol;
· Llai o ymwneud â throsedd neu ymddygiad gwrthgymdeithasol;
· Mwy o ymwybyddiaeth o hawliau, risgiau ac ymddygiadau amddiffynnol;
· Gallu gwell i ymdopi â niwed ac adfer ar ôl niwed;
· Ysgogi newid ymddygiad cadarnhaol;
· Ymrwymiad parhaus mewn addysg, hyfforddiant neu gyflogaeth;
· Mannau cyhoeddus mwy cynhwysol a mwy diogel;
· Gwell diddordeb mewn gweithgareddau dargyfeiriol;
· Teimlo’n fwy diogel;
· Cryfhau perthnasoedd a phartneriaethau.

Pan fydd y galw am gyllid yn fwy na'r gyllideb sydd ar gael, bydd prosiectau sy'n cefnogi plant a phobl ifanc yn cael blaenoriaeth ar gyfer buddsoddiad.



PWY ALL WNEUD CAIS?

Bydd y Gronfa’n cefnogi sefydliadau dielw, sy’n awyddus i’r gymuned ac sy’n angerddol am wneud Gwent yn lle mwy diogel a theg i bawb, mae hyn yn cynnwys:
· Elusennau cofrestredig;
· Sefydliadau gwirfoddol, grwpiau cymunedol neu gymdeithasau; 
· Sefydliadau Addysgol (ar gyfer darpariaeth anstatudol);
· Sefydliadau ffydd (er budd y gymuned, nid hyrwyddo crefyddol);
· Sefydliad elusennol corfforedig (CIOs);
· Cwmnïau buddiant cymunedol (CICs);
· Cwmnïau cyfyngedig drwy warant; a
· Mentrau cymdeithasol.

I wneud cais, rhaid i'r sefydliad fod wedi'i gyfansoddi'n ffurfiol, gyda:
Chymal nid–er-elw clir yn y ddogfen lywodraethu gan gynnwys cymal diddymu neu gymal cloi asedau.
Cyfrif banc yn enw'r sefydliad, gydag o leiaf ddau lofnodwr 
Rhaid i geisiadau a wneir mewn partneriaeth neu gonsortiwm enwebu sefydliad arweiniol i gyflwyno'r cais a rheoli'r grant. 

Yn anffodus, nid yw'r canlynol yn gymwys i gael cyllid: 
· Cyrff cyhoeddus a sefydliadau statudol
· Landlordiaid Cymdeithasol Cofrestredig / Cymdeithasau Tai, 
· Sefydliadau Addysgol (ar gyfer darpariaeth statudol) 
· Unigolion 

FAINT O GYLLID SyDD AR GAEL?

Mae dwy lefel o gyllid ar gael: 
Grantiau Bach - £1,000 i £10,000 
Grantiau Mawr - £10,001 i £50,000
Bydd grantiau am 12 mis gyda chyfle i nifer bach o geisiadau gael eu dewis ar gyfer cyllid aml-flwyddyn hyd at 3 blynedd. Bydd ymgeiswyr yn gallu nodi yn eu cais a hoffent gael eu hystyried ar gyfer hyn.
Disgwylir i'r Gronfa agor ddwywaith y flwyddyn, yn amodol ar argaeledd. Bydd dyddiadau cau ceisiadau yn cael eu hyrwyddo drwy wefan a sianeli cyfryngau cymdeithasol y Comisiynydd Heddlu a Throsedd.

PA FATH O WEITHGAREDDAU A CHOSTAU FYDD YN GYMWYS?

Er mwyn cael eu hystyried ar gyfer cyllid, bydd angen i sefydliadau allu dangos sut y bydd eu gweithgareddau’n cyfrannu’n uniongyrchol at y canlyniadau a amlinellir yn y canllawiau hyn ac yn helpu i gyflawni Blaenoriaethau’r Cynllun Heddlu, Troseddu a Chyfiawnder. Disgwylir i ymgeiswyr ddangos sut mae'r prosiect yn ymateb i angen lleol ac yn gwneud gwahaniaeth gwirioneddol i'r bobl a'r cymunedau ledled Gwent. Mae rhai enghreifftiau o'r mathau o weithgareddau y gellir eu hariannu yn cynnwys:
· Rhaglenni allgymorth ieuenctid;
· Mentrau chwaraeon a chelf cymunedol;
· Rhaglenni cynhwysiant digidol a diogelwch;
· Codi ymwybyddiaeth ac ymgyrchoedd wedi'u targedu;
· Eirioli a chymorth; 
· Mentora a chymorth gan gymheiriaid;
· Cymorth sgiliau, hyfforddiant a chyflogaeth;
· Cyfiawnder adferol.

Gellid gofyn am gyllid ar gyfer costau prosiect a refeniw uniongyrchol, gan gynnwys:
· Costau dosbarthu;
· Costau staff sy'n benodol i'r prosiect;
· Costau gwirfoddolwyr;
· Offer / deunyddiau;
· Costau rheoli a gweinyddu sy'n ymwneud â chyflawni'r prosiect neu'r ymyrraeth.

Nid oes angen i sefydliadau fod wedi'u lleoli yn y gymuned lle mae'r prosiect yn cael ei gynnal, ond rhaid i'r prosiect fod o fudd uniongyrchol i breswylwyr / blaenoriaethau'r ardal honno. 
Rhaid i bob ymgeisydd sicrhau nad yw'r iaith Gymraeg yn cael ei thrin yn llai ffafriol na'r Saesneg ym mhob gweithgaredd a ariennir.
Er mwyn sicrhau bod y gronfa’n darparu’r budd mwyaf posibl i’r gymuned, ni fydd y canlynol yn cael ei ariannu:
· Grwpiau neu weithgareddau gwleidyddol sy'n hyrwyddo credoau gwleidyddol;
· Prosiectau sy'n dechrau cyn i'r cyllid gael ei gadarnhau; 
· Asedau neu wasanaethau sy'n fuddiol i gwmnïau unigol neu breifat;
· Gwasanaethau statudol (e.e. Awdurdodau Lleol neu'r GIG);
· Taliad mewnol am lety neu gyfleusterau;
· Prosiectau cyfalaf mawr (e.e. adeiladau, cerbydau, tirlunio);
· Nawdd unigol (e.e. rhedeg/taith gerdded noddedig);
· Systemau teledu cylch cyfyng / larwm; 
· Costau parhaus fel rhent, cyfleustodau neu gyflogau parhaol. 

SUT I WNEUD CAIS

Gellir lawrlwytho ffurflenni cais o wefan y Comisiynydd Heddlu a Throsedd. Ar ôl cwblhau'r holl fanylion gofynnol, cyflwynwch i PCCFunding@gwent.police.uk erbyn y dyddiad cau ar gyfer y rownd honno. Ni ellir derbyn ceisiadau hwyr, felly gwnewch yn siŵr eich bod yn eu cyflwyno mewn pryd.

Dim ond un cais bach ac un cais mawr y gellir eu cyflwyno fesul rownd, fesul sefydliad. 

Unwaith y derbynnir ceisiadau, cânt eu hadolygu gan staff yn Swyddfa Comisiynydd yr Heddlu a Throsedd. Gwneir y penderfyniad terfynol gan Banel Adolygu Cyllid a fydd yn cynnwys Comisiynydd yr Heddlu a Throsedd. Y nod yw y bydd ymgeiswyr yn cael gwybod am y penderfyniadau a wneir o fewn 8 wythnos i'r dyddiad cau.

Bydd pob cais yn cael ei asesu'n ofalus yn erbyn y meini prawf canlynol: 

· Aliniad â blaenoriaethau'r Gronfa;
· Tystiolaeth amlwg o'r angen am y prosiect;
· Canlyniadau a manteision mesuradwy i unigolion a chymunedau;
· Addasrwydd y prosiect arfaethedig i ddiwallu anghenion penodedig a chyflawni canlyniadau;
· Digonolrwydd adnoddau'r prosiect a'r gyllideb arfaethedig i gyflawni’r prosiect yn effeithiol;
· Tystiolaeth o gydweithio a gweithio mewn partneriaeth â sefydliadau eraill;
· Cryfder llywodraethu a rheoli ariannol; 
· Ymrwymiad i gydraddoldeb a defnydd teg o'r Gymraeg a'r Saesneg.




DOGFENNAU ATEGOL

Rhaid i ymgeiswyr gyflwyno'r dogfennau canlynol gyda'u cais:

· Dogfen lywodraethu (e.e. cyfansoddiad neu femorandwm / erthyglau cymdeithasu);
· Y set ddiweddaraf o gyfrifon blynyddol cyhoeddedig neu gofnod incwm a gwariant;
· Dogfen swyddogol a gyhoeddwyd gan y banc sy'n cadarnhau enw cyfrif banc y sefydliad, y cod didoli a rhif y cyfrif (e.e. cyfriflen banc neu slip talu i mewn).

MONITRO AC ADRODD

· Bydd ymgeiswyr llwyddiannus yn derbyn Cytundeb Grant yn amlinellu'r telerau ac amodau sy'n benodol i'w prosiect. Mae'r cytundeb hwn yn sicrhau tryloywder ac yn nodi'r hyn a ddisgwylir gan ein grantïon ac yn dangos y gwahaniaeth y mae eich prosiect wedi ymrwymo i'w wneud.
· 
· Er mwyn ein helpu i ddeall effaith ein cyllid, gofynnir i sefydliadau gwblhau adroddiadau monitro canol blwyddyn a diwedd blwyddyn. Yr adroddiadau hyn yw cyfle sefydliad i arddangos cyflawniadau a rhannu'r gwaith da sy'n cael ei gyflawni a'r gwahaniaeth y mae'n ei wneud. Bydd angen i sefydliadau ddarparu gwybodaeth am y canlynol:
· 
· Gweithgaredd y prosiect – yr hyn a gyflawnwyd;
· Allbynnau’r prosiect – faint o bobl a gyrhaeddwyd, faint o sesiynau a gynhaliwyd ac ati;
· Canlyniadau’r prosiect – beth newidiodd i unigolion a chymunedau o ganlyniad i’r prosiect;
· Dadansoddiad ariannol – sut y gwariwyd y cyllid (gan gynnwys copïau o dderbynebau);
· Risgiau – unrhyw heriau neu broblemau a wynebir;
· Dysgu – beth weithiodd, beth na weithiodd a beth y gellid ei wneud yn wahanol.

Bydd derbynwyr grantiau yn cael eu hannog i sicrhau bod adrodd yn canolbwyntio ar ganlyniadau gan ddefnyddio astudiaethau achos, dyfyniadau, anecdotau ac adborth gan fuddiolwyr y prosiect a phartneriaid, i ddangos tystiolaeth o'r gwahaniaethau a wnaed a'u rhoi ar waith.
Efallai y bydd rhai prosiectau'n cael eu dewis ar gyfer monitro pellach, a allai gynnwys ymweliadau â phrosiectau neu gyfarfodydd adolygu grantiau i ddysgu mwy am y gwaith sy'n cael ei gyflawni.

CYHOEDDUSRWYDD

Rydym am helpu prosiectau llwyddiannus i rannu'r gwaith da maen nhw'n ei gyflawni. Byddwn yn disgwyl i ymgeiswyr llwyddiannus gyhoeddi'r grant maent wedi'i gael gan Swyddfa Comisiynydd yr Heddlu a Throsedd, er mwyn i ni allu dangos i'r gymuned beth sy'n bosibl pan fydd Comisiynydd yr Heddlu a Throsedd a sefydliadau lleol yn cydweithio i fynd i'r afael â'r materion sydd bwysicaf iddynt. 
Gofynnir i bob ymgeisydd llwyddiannus gydnabod cefnogaeth Comisiynydd yr Heddlu a Throsedd drwy ddefnyddio deunyddiau printiedig a thaflenni logo ‘Ariannwyd Gan y Comisiynydd Heddlu a Throsedd’, arwyddion a byrddau arddangos ar gyfer digwyddiadau, gwefannau a phostiadau ar y cyfryngau cymdeithasol, datganiadau i’r wasg a chynnwys hyrwyddo. 
Rydym hefyd yn disgwyl i grantïon roi gwybod i Dîm Cyfathrebu Swyddfa Comisiynydd yr Heddlu a Throsedd am gerrig milltir allweddol y prosiect, digwyddiadau a chyfleoedd yn y cyfryngau, ac yn gyfnewid rydym yma i gynnig cefnogaeth, arweiniad a gweithgareddau hyrwyddo, a gellir cysylltu â ni yn engagement@gwent.police.uk 

